
SIDANG JEMAAH YANG DIRAHMATI ALLAH,

Marilah kita bertakwa kepada Allah SWT dengan melaksanakan segala perintah-Nya dan
menjauhi segala larangan-Nya. Mudah-mudahan kehidupan kita sentiasa dinaungi rahmat
dan kasih sayang Allah SWT di dunia dan di akhirat. Khutbah pada hari ini akan

membicarakan tajuk: “Kisah Menjadi Ibrah”.

Sebelum itu, khatib ingin menyeru kepada seluruh umat Islam untuk terus mengimarahkan
masjid, melaksanakan amar ma’ruf dan nahi munkar serta dan memelihara hubungan baik
antara sesama manusia. Selain itu, teruslah berwaspada dengan ancaman wabak
penyakit seperti Covid-19 dan penyakit tangan, kaki, dan mulut (HFMD) yang sedang
merebak. Jagalah kebersihan kerana ia juga merupakan salah satu tuntutan yang sangat

besar dalam Islam.



E_Imm Khutbah Jumaat Kisah Menjadi Ibrah

SIDANG JEMAAH YANG DIRAHMATI ALLAH,

Isu penghinaan ke atas agama Islam dan Rasulullah SAW bukanlah baru berlaku sekali
dua. Tetapi, jika kita soroti episod-episod penghinaan ini, ia telah berlaku sejak sekian
lama bahkan semenjak Rasulullah SAW masih hidup lagi Baginda telah dihina dan disakiti.
Baginda SAW telah menerima pelbagai tuduhan dan cercaan bahkan diancam bunuh oleh
orang-orang Musyrikin dan kafir Quraisy ketika itu. Nabi dituduh sebagai gila, ahli sihir,
penyair dan bermacam-macam lagi tuduhan yang tidak masuk akal. Namun Baginda SAW

tetap sabar dan teguh melaksanakan tugas dakwahnya menyampaikan risalah Islam.

Allah SWT menurunkan al-Quran bagi membela dan mempertahankan Rasulullah SAW
dari sebarang tuduhan dan tohmahan Musyrikin. Terlalu banyak dalil dalam al-Quran yang
menunjukkan betapa Allah SWT membela dan mempertahankan Nabi Muhammad SAW.

Antaranya seperti dalam Surah al-Qalam ayat 2-4, Allah SWT berfirman:

Maksudnya: “Engkau (wahai Muhammad) - dengan sebab nikmat pemberian Tuhanmu -
bukanlah seorang gila (sebagaimana yang dituduh oleh kaum musyrik, bahkan engkau
adalah seorang yang bijaksana). Dan sesungguhnya engkau tetap beroleh pahala yang
amat besar, yang tidak putus-putus, (sebagai balasan bagi menjalankan ajaran Islam);

Dan bahawa sesungguhnya engkau mempunyai akhlak yang amat mulia”.

SIDANG JEMAAH YANG DIRAHMATI ALLAH,

Mengimbas kembali dalam peristiwa hijrah, Rasulullah SAW telah berhadapan dengan
pelbagai ancaman. Allah SWT merakamkan mehnah dan tribulasi yang dihadapi oleh
Baginda dan sahabatnya yang setia iaitu Saidina Abu Bakar al-Siddig RA ketika
berlindung di dalam gua. Firman Allah SWT dalam Surah al-Taubah ayat 40:

Maksudnya: “Kalau kamu tidak menolongnya (Nabi Muhammad) maka sesungguhnya
Allah telah menolongnya, iaitu ketika kaum kafir (di Makkah) mengeluarkannya (dari
negerinya Makkah) sedangkan dia salah seorang daripada dua (sahabat) ketika mereka
berlindung di dalam gua. Pada ketika itu, dia berkata kepada sahabatnya: “Janganlah
kamu berdukacita, sesungguhnya Allah bersama kita”. Maka Allah menurunkan
ketenangan kepada (Nabi Muhammad) dan menguatkannya dengan bantuan tentera
(malaikat) yang kamu tidak melihatnya. Dan Allah menjadikan seruan (syirik) orang-orang
kafir terbawah (kalah dengan sehina-hinanya) dan Kalimah Allah (Islam) adalah yang

tertinggi (selama-lamanya) kerana Allah Maha Kuasa, lagi Maha Bijaksana”.

Dalam peristiwa ini juga, makhluk yang lain turut sama melindungi Rasulullah SAW dari
disakiti oleh orang Kafir Quraisy. Labah-labah membuat sarangnya di pintu masuk gua
bagi mengelirukan pihak musuh. Imam Ibn Kathir dalam al-Bidayah wa al-Nihayah
membawakan satu riwayat: “Nabi SAW dan Abu Bakar bertolak ke gua. Manakala, kaum
Quraisy datang mencari Nabi SAW dan mereka melihat terdapat sarang labah-labah di
pintu gua sambil berkata: Tidak ada sesiapa yang (boleh) memasukinya (tanpa

merosakkan sarang labah-/abah tersebut)”.

Lihat pula peristiwa Allah SWT memelihara dan melindungi Rasulullah SAW daripada
disakiti oleh Suragah bin Malik ketika beliau cuba mengejar Nabi SAW dan juga Abu Bakar
al-Siddig dalam perjalanan mereka ke Kota Madinah. Beberapa kali kaki kudanya
tersungkur tatkala Suragah hampir dapat menangkap Rasulullah SAW. Akhirnya, dengan
kuasa dan pertolongan Allah SWT, terbenamlah kaki kuda Suragah dalam pasir yang
akhirnya menundukkan ego Suragah bin Malik dan lantas menanamkan keyakinannya

terhadap Islam yang dibawa oleh Rasulullah SAW.

SIDANG JEMAAH YANG DIRAHMATI ALLAH,

Kenangkan juga peristiwa dakwah Nabi SAW ke Taif. Pemilihan Kota Taif ialah kerana
kedudukannya yang sangat strategik dan merupakan salah satu kawasan pemukiman
besar penduduk dan sebagai pusat perdagangan. Taif juga dipilih kerana ia merupakan
lokasi tempat tinggal Bani Thagqif, iaitu salah satu gabilah yang terhormat di Semenanjung
Arab ketika itu. Namun, kedatangan Rasulullah SAW yang menempuh perjalanan sejauh
(lebih kurang) 100 km dengan berjalan kaki dari Mekah menuju ke Taif tidak disambut
dengan baik. Bahkan Rasulullah SAW menerima ejekan, dibaling batu dan diusir.

Rasulullah SAW tetap dengan ketenangan. Ketika berlindung di sebuah kebun kurma,
Baginda solat lalu berdoa kepada Allah SWT memohon pertolongan. Malaikat Jibril yang
menyaksikan kejadian itu berkata: “Allah mengetahui apa yang terjadi padamu dan orang-
orang ini. Allah telah memerintahkan malaikat-malaikat di gunung-gunung untuk mentaati
perintahmu”. Para malaikat penjaga gunung kemudian berkata: “Wahai Muhammad!
Sesungguhnya Allah telah mendengar perkataan kaummu terhadapmu. Aku adalah
malaikat penjaga gunung dan Tuhanmu telah mengutusku kepadamu untuk engkau
perintahkan menurut kehendakmu, jika engkau suka, aku mampu menterbalikkan Gunung

Akhsyabin ini ke atas mereka”.

Namun jawapan Nabi SAW sangatlah menyentuh hati. Nabi SAW dengan lembut berkata
kepada Jibril dan malaikat penjaga gunung: “Walaupun mereka menolak ajaran Islam, aku
berharap dengan kehendak Allah, keturunan mereka pada suatu masa nanti akan
menyembah Allah dan beribadah kepada-Nya”. Nabi bahkan berdoa yang maksudnya:

“Ya Allah! Berikanlah petunjuk kepada kaumku, sesungguhnya mereka tidak mengetahui”.

SIDANG JEMAAH YANG DIRAHMATI ALLAH,

Khutbah kali ini sengaja membawakan kisah-kisah penghinaan dan ancaman yang
diterima oleh Nabi SAW ketika Baginda masih hidup bertujuan menunjukkan episod
penghinaan ke atas Rasulullah SAW telah berlaku sejak Baginda masih hidup dan sikap
Rasulullah SAW berhadapan dengan situasi tersebut. Betapa sifat kemanusiaan, kasih
dan sayangnya Rasulullah SAW kepada umatnya sangatlah tinggi walaupun Baginda
disakiti dengan amat dahsyat.

Kita wajib mengambil iktibar, pengajaran dan teladan dari sikap yang ditunjukkan oleh
Rasulullah SAW. Lihat juga makhluk-makhluk lain seperti labah-labah dan para malaikat
juga turut sama-sama mempertahankan Rasulullah SAW dari terus disakiti dan dihina.
Maka, kita sebagai Mukmin juga wajib bersama-sama dengan ketegasan
mempertahankan Rasulullah SAW dari terus dihina kerana menghina Rasulullah SAW

selepas kewafatannya sama seperti menyakiti Baginda ketika masih hidup.

SIDANG JUMAAT YANG DIRAHMATI ALLAH,

Berdasarkan kepada dalil al-Quran, hadis dan kisah yang dikemukakan tadi, terbukti
kepada umat ini bahawa Allah SWT, para malaikat dan seluruh makhluk bangkit
mempertahankan Rasulullah SAW ajaran yang dibawa oleh baginda dari disakiti atau
dicederai, dicemuh dan dihina, dan tuduhan gila atau penyair. Kita patut malu dan tercabar
dengan labah-labah yang membina sarangnya di pintu gua, malaikat penjaga gunung

dalam peristiwa di Taif serta batu dan pasir dalam perjalanan hijrah Rasulullah SAW.

Justeru, mengakhiri khutbah pada hari yang mulia ini, khatib ingin meninggalkan beberapa
pesanan:

Pertama: Episod penghinaan terhadap Rasulullah SAW bukanlah berlaku sehari dua
namun telah berlaku sejak sekian lama bahkan ketika Rasulullah SAW masih hidup.
Kedua: Allah SWT menurunkan al-Quran kepada manusia bagi membela dan
mempertahankan Rasulullah SAW dari tohmahan dan tuduhan tidak berasas orang-orang
kafir.

Ketiga: Sikap dan sifat Nabi yang pemaaf dan tidak mudah melenting dalam berhadapan
dengan segala penentangan wajib dicontohi dan diteladani kerana Baginda jualah sebaik-
baik contoh teladan buat kita semua.

Keempat: Umat Islam wajib bersatu hati tanpa mengira fahaman mazhab dan parti politik,
warna kulit dan batas sempadan negara untuk bangkit mempertahankan Rasulullah SAW
dari terus dicemuh dan dihina. Bangkitlah dengan hujah dan suri teladan akhlak yang

terbaik sebagai umat yang mendapat didikan Baginda SAW sepanjang zaman.

Renungkanlah firman Allah SWT dalam Surah Yusuf ayat 111:

Maksudnya: ‘Demi sesungguhnya, kisah Nabi-nabi itu mengandungi pelajaran yang
mendatangkan iktibar bagi orang-orang yang mempunyai akal fikiran. (Kisah Nabi-nabi
yang terkandung dalam al-Quran) bukanlah ia cerita-cerita yang diada-adakan, tetapi ia
mengesahkan apa yang tersebut dalam Kitab-kitab agama yang terdahulu daripadanya,
dan ia sebagai keterangan yang menjelaskan tiap-tiap sesuatu, serta menjadi hidayah

petunjuk dan rahmat bagi kaum yang (mahu) beriman”.

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Maha Berkuasa atas tiap-tiap sesuatu. Kami hamba-Mu yang lemah, merayu agar Engkau
ampunkan segala dosa yang telah kami lakukan. Ya Allah! Cukupkanlah kami dengan
rezeki yang halal dan jauhkanlah kami dari rezeki yang haram. Cukupkanlah kami dengan
kurniaan-Mu dari bergantung kepada selain-Mu. Hindarkanlah kami dari sebarang fitnah,
bala bencana, waba' penyakit, perbuatan-perbuatan keji dan munkar, seperti rasuah,
salah guna kuasa dan hiburan yang melalaikan. Hanya kepada-Mu jua Ya Allah, tempat
kami mengadu dan memohon pertolongan.

Ya Allah! Satukanlah kami atas agama-Mu dan hindarkan kami dari perselisihan yang
berpanjangan. Jadikanlah kami dan keturunan kami orang-orang yang istigamah
mendirikan solat secara berjemaah serta tekun mengimarahkan masjid. Sesungguhnya
hanya kepada-Mu jua Ya AIIah doa kami mohon diperkenan dan dlterlma

